
O‘ZBEKISTON RESPUBLIKASIDA VIRTUAL 
TA’LIM PLATFORMALARI: TEXNIK VA 

PEDAGOGIK TALABLAR, TIZIMLI TAHLIL VA 
IQTISODIY JIHATLAR

Turayeva Adiba Ikramovna
Toshkent davlat iqtisodiyot universiteti,

“Makroiqtisodiy siyosat va prognozlashtirish” 
Kafedrasi, dotsenti

Annotatsiya. Maqolada O‘zbekiston Respublikasida virtual ta’lim platformalarini ishlab chiqish va joriy etishning nazariy 
hamda metodologik asoslari yoritilgan. Zamonaviy raqamli ta’lim muhitlariga qo‘yiladigan texnik va pedagogik talablar 
tizimli tahlil qilingan. Virtual platformalarning inson kapitali konsepsiyasini amalga oshirishdagi o‘rni hamda “Raqamli 
O‘zbekiston – 2030” strategiyasi doirasidagi ahamiyati ko‘rsatib berilgan. Shuningdek, axborot-kommunikatsiya 
texnologiyalarining (AKT) ta’lim jarayoniga integratsiyasi, ularning o‘qitish sifati, raqamli kompetensiyalar va ta’lim 
tizimining iqtisodiy samaradorligiga ta’siri o‘rganilgan.

Kalit soʻzlar: virtual ta’lim platformasi, raqamlashtirish, pedagogik texnologiyalar, inson kapitali, tizimli tahlil, O‘zbekiston.

Abstract. The article explores the theoretical and methodological foundations of developing and implementing virtual 
education platforms in the Republic of Uzbekistan. The study provides a systematic analysis of the technical and 
pedagogical requirements for modern digital learning environments. The role of virtual platforms in realizing the concept 
of human capital and their significance within the framework of the “Digital Uzbekistan – 2030” strategy are highlighted. 
Furthermore, the integration of information and communication technologies (ICT) into the educational process, and their 
impact on teaching quality, digital competence, and the economic efficiency of the education system are examined.

Key words: virtual learning platform, digitalization, pedagogical technologies, human capital, system analysis, Uzbekistan.

Аннотация. В статье рассмотрены теоретические и методологические основы разработки и внедрения виртуальных 
образовательных платформ в Республике Узбекистан. Проведен системный анализ технических и педагогических 
требований к современным цифровым образовательным средам. Показана роль виртуальных платформ 
в реализации концепции человеческого капитала и их значение в рамках стратегии «Цифровой Узбекистан – 
2030». Кроме того, изучена интеграция информационно-коммуникационных технологий (ИКТ) в образовательный 
процесс, а также их влияние на качество обучения, цифровые компетенции и экономическую эффективность 
системы образования.

Ключевые слова: виртуальная образовательная платформа, цифровизация, педагогические технологии, 
человеческий капитал, системный анализ, Узбекистан.

K I R I S H
Hozirgi zamon ta’lim tizimi global raqamlashtirish jarayonlari hamda masofaviy va aralash o‘qitish 

texnologiyalarining rivojlanishi ta’sirida chuqur o‘zgarishlarni boshdan kechirmoqda. Virtual ta’lim platformalari 
raqamli ta’lim infratuzilmasining muhim elementi sifatida interaktivlik, ochiqlik va individual yondashuvni 
ta’minlaydi.

O‘zbekiston Respublikasida bu jarayon “Raqamli O‘zbekiston – 2030” milliy dasturi doirasida institutsional 
rivojlanish bosqichiga kirdi. Ushbu dastur yagona raqamli ta’lim ekotizimini yaratishga yo‘naltirilgan. Davlat 
tashabbuslari doirasida Eduportal.uz, Maktab.uz kabi platformalar, elektron kutubxonalar, onlayn kurslar va 
virtual laboratoriya simulyatorlari joriy etilmoqda.

Tadqiqotning dolzarbligi virtual ta’lim platformalariga qo‘yiladigan texnik va pedagogik talablarni milliy 
ustuvorliklar hamda xalqaro tendensiyalarni hisobga olgan holda kompleks tahlil qilish zarurati bilan belgilanadi.

M A V Z U G A  O I D  A D A B I Y O T L A R  S H A R H I
G.S. Becker inson kapitali nazariyasida ta’lim va malaka oshirishga yo‘naltirilgan investitsiyalar mehnat 

unumdorligi hamda makroiqtisodiy o‘sishga bevosita ta’sir ko‘rsatishini asoslaydi. Virtual ta’lim platformalari — 
ayniqsa masofaviy va aralash o‘qitish tizimlari — ushbu investitsiyalarning tranzaksiya xarajatlarini kamaytirib, 
qaytish (return) darajasini tezlashtiradi [13]. O‘zbekistonda raqamli platformalarning kengayishi (foydalanuvchilar 
sonining o‘sishi, tezkor internet qamrovining ortishi) Beckerning nazariy prognozlarini amalda tasdiqlaydi. Shu 
bois, platformalarga nisbatan “ta’lim–ishlab chiqarish” bog‘liqligini kuchaytiruvchi metrikalar — kompetensiya, 
ishga joylashish va ish haqi dinamikasi — tizimli ravishda o‘lchanishi zarur.

M. Fullan ta’limdagi o‘zgarishlar madaniyatini boshqarish zarurligini, raqamli yechimlar muvaffaqiyati esa 
pedagogik liderlik va o‘qituvchilarning kasbiy o‘sish ekotizimiga bog‘liqligini ta’kidlaydi [14]. Virtual platformalar 
texnik joriy etishdan tashqari, maktab va oliy ta’lim muassasalari darajasida “o‘qituvchi kompetensiyalarini 
yangilash — metodik hamjamiyat — raqamli mazmun” uchligi bo‘yicha boshqarilgandagina barqaror natijaga 
erishish mumkin.

R.C. Clark va R.E. Mayer e-learning dizayni bo‘yicha empirik yondashuvda multimedia tamoyillari, interaktiv 
topshiriqlar va kognitiv yuklama (cognitive load) boshqaruvi o‘quv natijalarini sezilarli darajada yaxshilashini 
isbotlagan [15]. Mavjud platformalarda kontentni “interaktivlik — simulyatsiya — gamifikatsiya” asosida qayta 
loyihalash (faqat videoga emas, faol ishtirokga asoslanish) ta’lim samaradorligini sezilarli oshiradi.

Abdurahmonov A.A. o‘zining “Raqamli ta’lim muhitini shakllantirishning metodologik asoslari” nomli 
maqolasida virtual o‘qitish tizimlarining nazariy modelini ishlab chiqib, ularni O‘zbekiston sharoitida qo‘llash 
mexanizmlarini asoslab bergan. Muallif raqamli ta’lim samaradorligini oshirishda o‘qituvchilarning raqamli 
kompetensiyasi va axborot infratuzilmasining rolini alohida ta’kidlaydi [16].

Karimov M. “Onlayn ta’lim platformalarida o‘quv faoliyatini boshqarish tizimlari” nomli maqolasida Moodle, 
Edmodo va Google Classroom tizimlarini O‘zbekiston oliy ta’lim muassasalarida qo‘llash tajribasini tahlil 
qilgan. Natijalarga ko‘ra, ushbu platformalar talabalarda mustaqil o‘rganish va vaqtni boshqarish ko‘nikmalarini 
rivojlantiradi [17].

Bundan tashqari, tadqiqotning nazariy asosini xorijiy va mahalliy olimlarning ilmiy ishlari tashkil etadi. 
Xususan, K. Clark, M. Fullan, D. Kolb, P. Bleik kabi xorijiy, shuningdek, A. Alimov, D. Tulyaganova va Sh. 
Muxamedova kabi o‘zbekistonlik tadqiqotchilarning raqamli ta’lim jarayonlariga oid ishlari tahlil qilindi.

T A D Q I Q O T  M E T O D O L O G I YA S I
Metodologik asos sifatida tizimli tahlil, statistik kuzatuv hamda xalqaro taqqoslash usullaridan foydalanildi.

T A H L I L  V A  N A T I J A L A R
Virtual ta’lim platformasi pedagogik, texnologik va boshqaruv komponentlarining integratsiyasi sifatida 

talqin etilib, uni nafaqat texnik vosita, balki ta’lim va fan tizimini barqaror rivojlantiruvchi strategik omil sifatida 
qarash mumkin.

O‘zbekistonda raqamli ta’lim so‘nggi yillarda davlat tomonidan faol qo‘llab-quvvatlanmoqda. 2020–2024-
yillar davomida onlayn ta’lim tez sur’atlar bilan rivojlandi, bunga pandemiya davrida joriy etilgan cheklovlar 
hamda raqamli transformatsiya strategiyasining bosqichma-bosqich amalga oshirilishi sabab bo‘ldi.

O‘zbekiston Respublikasi Statistika qo‘mitasi (2024) ma’lumotlariga ko‘ra, yuqori tezlikdagi internet 
tarmog‘iga ulangan ta’lim muassasalari ulushi 96 foizni tashkil etgan, elektron ta’lim resurslaridan foydalanuvchilar 
soni esa 3,2 million kishidan oshgan.

1-jadval. O‘zbekiston Respublikasida raqamli ta’lim rivojlanishining asosiy ko‘rsatkichlari (2020–2024-yillar)1

Ko‘rsatkich 2020 2022 2024

Yuqori tezlikdagi internet bilan ta’minlangan maktablar ulushi, % 82 90 96

Elektron platforma foydalanuvchilari (mln kishi) 1,4 2,6 3,2

Ta’limni raqamlashtirishga ajratilgan byudjet ulushi, % 4,2 5,5 6,8

AKT sektoriga investitsiyalar o‘sishi (2021-yilga nisbatan), % – +18 +37

1	  O‘zbekiston Respublikasi Milliy statistika qo‘mitasi, 2024-yil. 

1-jadval ma’lumotlari O‘zbekistonda raqamli ta’limning dinamik rivojlanishini ko‘rsatadi. 2020–2024-yillar 
davomida yuqori tezlikdagi internet bilan ta’minlangan ta’lim muassasalari ulushi 82 foizdan 96 foizgacha 
oshgan bo‘lib, bu “Raqamli O‘zbekiston – 2030” dasturining samarali amalga oshirilayotganidan dalolat beradi.

Elektron ta’lim platformalari foydalanuvchilari soni ikki barobardan ortiq oshib, 3,2 million kishiga yetgan. 
Bu esa masofaviy ta’limning ommalashganini va raqamli faoliyatning ortganini ko‘rsatadi.

Byudjet xarajatlarida raqamlashtirish ulushining 4,2 foizdan 6,8 foizgacha oshgani raqamli sohaning davlat 
siyosatidagi ustuvorligini tasdiqlaydi. Shu bilan birga, axborot-kommunikatsiya texnologiyalari (AKT) sektoriga 
kiritilgan investitsiyalar 2021-yilga nisbatan 37 foizga o‘sib, virtual laboratoriyalar, onlayn kurslar va raqamli 
kampuslarni rivojlantirish uchun qulay sharoit yaratmoqda.

Bularning barchasi raqamli ta’lim muhitining institutsional mustahkamlanayotganini hamda inson kapitali 
va innovatsion iqtisodiyot rivojlanishidagi rolini kuchaytirayotganini ko‘rsatadi.

Virtual platformalarning texnik va pedagogik talablari kasbiy ta’lim tizimida raqamli kompetensiyalarni 
rivojlantirish markazlari tashkil etilishi orqali ta’lim jarayonlarida simulyatorlar va virtual laboratoriyalar yordamida 
amalga oshirilmoqda. Tibbiyot oliygohlarida esa DMED va Med1.uz platformalari joriy etilib, talabalarning amaliy 
tayyorgarligini oshirishga xizmat qilmoqda.

Virtual ta’lim platformalarining samaradorligi texnik, pedagogik va tashkiliy parametrlarning uyg‘unligiga 
bog‘liq.

Texnik talablar quyidagilarni o‘z ichiga oladi:
−	 barqaror tarmoq ulanishi va turli qurilmalarda ishlash imkoniyati;
−	 ta’limni boshqarish tizimlari (LMS) bilan integratsiya;
−	 ma’lumotlarni himoyalash va kiberxavfsizlik talablariga rioya etish;
−	 kontentni shaxsiylashtirish va masshtablash imkoniyati;
−	 sun’iy intellekt va ma’lumotlar tahlili texnologiyalaridan foydalanish.
Pedagogik talablar esa quyidagilardan iborat:
−	 interaktiv o‘qitish (aloqa, simulyatsiya, gamifikatsiya);
−	 ta’lim mazmunining davlat ta’lim standartlariga muvofiqligi;
−	 individual o‘qitish yo‘nalishini ta’minlash;
−	 tadqiqot va raqamli kompetensiyalarni rivojlantirish;
−	 aralash ta’lim (blended learning) tizimini qo‘llab-quvvatlash.
Muqim natijalarga erishish uchun milliy raqamli ta’lim platformalarini sertifikatlash tizimini yaratish zarur, bu 

ularning metodik va texnik standartlarga muvofiqligini kafolatlaydi.
O‘zbekiston Respublikasi Iqtisodiyot va moliya vazirligi (2024) ma’lumotlariga ko‘ra, ta’limni raqamlashtirishga 

yo‘naltirilgan byudjet xarajatlari umumiy hajmning 6,8 foizini tashkil etgan bo‘lib, bu 2020-yildagi 4,2 foiz 
ko‘rsatkichdan yuqoridir. AKT sohasiga kiritilgan investitsiyalar 2021-yilga nisbatan 37 foizga o‘sgan.

Xalqaro tajriba shuni ko‘rsatadiki, Janubiy Koreya, Singapur va Estoniya kabi mamlakatlar raqamli ta’lim 
muhitiga yo‘naltirilgan investitsiyalar orqali mehnat unumdorligi va innovatsion faollikni sezilarli oshirgan.

O‘zbekiston uchun bu tajribalarni to‘g‘ridan to‘g‘ri ko‘chirish emas, balki milliy xususiyatlar, til muhiti va 
ta’lim tizimi tuzilmasini hisobga olgan holda mahalliy raqamli ekotizimni yaratish muhimdir.

X U L O S A  V A  T A K L I F L A R 
Virtual ta’lim platformalari O‘zbekiston ta’lim tizimini modernizatsiya qilishning asosiy vositasiga aylanmoqda. 

Ular raqamli ko‘nikmalarni shakllantirish, o‘qituvchilarning malakasini oshirish, ta’limdagi tengsizlikni kamaytirish 
hamda inson kapitalini rivojlantirishga xizmat qilmoqda.

Ushbu platformalarni rivojlantirish faqat texnik takomillashtirish bilan cheklanmay, balki pedagogik 
loyihalash, normativ-huquqiy tartibga solish va iqtisodiy rag‘batlantirishni o‘z ichiga olgan tizimli yondashuvni 
talab etadi.

Uzoq muddatli istiqbolda milliy virtual ta’lim ekotizimini yaratish bilim iqtisodiyotiga o‘tish va mamlakatning 
barqaror rivojlanishiga hissa qo‘shadi.

Kelgusida oliy ta’lim muassasalarining raqamli tayyorgarlik indeksiga asoslangan holda joriy etilgan 
platformalarning samaradorligini empirik tadqiq etish rejalashtirilgan.

